
19

Là dove ô manifesta a so infinita

Gloria a chi no retia da-ô retto i pê,

Non velâ da misteri o circoscrita,

Ne-a sfera ciù ampia e lucida do çê,

A-ô divin Figgio, ch’ô ghe stava ä drita

Ne-a gloria e ne-a potenza eguale a Lê,

O se vortava o Poæ con un sorriso,

Ch'ô l’impiva de gioia ô Paradiso.

Figgio diletto, che da mæ diviña

Sostanza, ô disse, anchêu t’ho generôu

Primma da vaga stella da mattiña,

Comme primma di secoli fissôu

L’è ne-i decretti eterni, s’avvixiña

O momento, ne-ô quæ t’è destinôu

O possesso de quanto se rinsæra

Da un polo a l’atro ne-i confin da tæra.

D’un mondo ô prinçipato ti æ zà avuo

De l’Eterno e do Cristo adoratô,

Ne resta un atro ä to virtù dovûo,

Dove nè ô Poæ, nè ô Verbo, e ô aprimmo Amô

O n’è ancon predicôu, nè conosciûo:

Lê in ti ô l’aspeta un cappo e un redentô:

Vestite dunque da fortezza degna

Da to potenza: vanni, vinsi e regna.

Coscì appunto se fasse, o divin Poæ.

Risponde ô Verbo, zà che voeî coscì:

Son tutte cose vostre e cose mæ;

Comme a voî piaxe, coscì piaxe a mi:

O vostro figgio voî glorificæ,

Sciccome ve glorifico mi asci;

E a-i ommi voî me fæ conosce, comme

Mi gh’ho fæto conosce ô vostro nomme.

